Ofbeldi gegn fötluðum konum 

Fatlaðar konur verða fyrir ofbeldi eins og aðrar konur.  Á árunum 1999-2000 var gerð könnun á ofbeldi gagnvart fötluðum konum í Svíþjóð.  Rannsóknin var gerð á vegum Forum – Kvinnor och Handikapp.  Tilgangurinn með rannsókninni var auka þekkingu á hvers konar ofbeldi er um að ræða, áhrif þess á líf kvennanna og hvetja til aðgerða gegn ofbeldinu.  Upplýsingar voru m.a. fengnar hjá kvennaathvörfum, bráðamóttöku, samtökum fatlaðra og með viðtölum við fatlaðar konur sem höfðu orðið fyrir ofbeldi.  Erfitt var að fá upplýsingar um fjölda, þar sem kvennaathvörf og bráðamóttökur aðgreina ekki fatlaðar konu frá öðrum konum í tölulegum upplýsingum.
Fatlaðar konur eru oft háðar öðrum í daglegu lífi og það gerir þær berskjaldaðri fyrir ofbeldi.  Allar upplýsingar um ofbeldi sýna að það snýst um völd og stjórn.  Ofbeldið fer oftast fram á heimilinu og er ofbeldismaðurinn þá maki, sambýlismaður, kærasti, karlkyns ættingi eða karlkyns hjálparmaður.  Konurnar eru oft háðar ofbeldismanninum með aðstoð í daglegu lífi og eiga því erfitt með að binda enda á sambandið.  Þessir menn eru oft indælir út á við, eru nánast eins og tvær ólíkar manneskjur. Þær konur sem eiga erfitt með að tjá sig eru sérsaklega viðkvæmar, því þær geta jafnvel ekki sagt frá ofbeldinu eða hver var að verki.  
Það ofbeldi sem fatlaðar konur verða fyrir einkennist af því að það er ráðist á veikleika þeirra.
Hér verða nefnd nokkur dæmi um það ofbeldi sem kom fram í sænsku rannsókninni.
· Konum er meinað um lyf, hjálpartæki eða meðferð.

· Mjög algengt er að þroskaheftar konur verði fyrir kynferðislegu ofbeldi.

· Kona er skilin eftir hjálparvana í lyftu við baðkar á baðherbergi.

· Síminn er færður úr seilingarfjarlægð.

· Húsgögn eru færð úr stað ef konan er blind.

· Blind kona er felld með að bregða fyrir hana fæti.

· Staðið í vegi fyrir konu í hjólastól.

· Fótunum er sparkað undan konu ef hún á erfitt með jafnvægi og hún hædd fyrir að standa ekki á fótunum.

· Konur með ósýnilega fötlun fá að heyra að þær séu að látast.

· Konan fær að heyra hæðnislegar athugasemdir um það hvernig hún gengur, hreyfir sig eða tjáir sig.

· Konur skildar eftir heima þegar karlinn fer út að skemmta sér, fá að heyra að þær passi ekki inn í umhverfið.

· Konur fá að heyra að þær séu ljótar (með poka á maganum, ónýta fætur o.s.frv.) 

Í rannsókninni kom fram að það svíður meira undan andlegu ofbeldi en líkamlegu.
Að auki kom fram að þær konum sem voru í þeirri aðstöðu, fannst niðurlægjandi að vera öðrum háðar með praktíska hluti í hinu daglega lífi, að þurfa að biðja fallega um aðstoð og að það sé undir öðrum komið hvort og hvenær hlutirnir eru gerðir.  
Algengt er að konunum finnist ekki litið á þær sem konur, heldur einungis einstakling sem þarf aðstoð og vernd.  Þeim finnst fólk oft ekki sjá manneskjuna á bak við fötlunina.

Þótt áðurnefnd rannsókn hafi verið gerð í Svíþjóð er engin ástæða til að ætla að ofbeldi gagnvart fötluðum konum eigi sér ekki líka stað hérlendis.  Ekki er vitað til að sambærileg rannsókn hafi verið gerð hér á landi og væri það verðugt verkefni t.d. fyrir nemendur í fötlunarfræði við Háskóla Íslands.

